Вячеслав Гайзер вежонся кадӧн тшӧктіс дасьтыны тыр юӧр сы йылысь, кутшӧм серпасыс  туйвыв уджъяс кузя республикаса став карын да районын

Татшӧм тшӧктӧмсӧ сійӧ сетіс талун Туй вылын видзчысянлун кузя республиканскӧй комиссиялӧн заседание дырйи. Коми Республикаса юрнуӧдысь шуис, мый муниципалитетъясын меставывса власьт оз тырвыйӧ висьтав йӧзлы туйвыв уджъяс йылысь. 

«Районъясӧ удж кузя волігъясӧ пыр казяла, мый медсьӧкыд юалӧмъясысь ӧти, мый юалӧны республикаын олысьяс, - тайӧ миян туйяс. И нӧштаысь пыр аддза, мый районъясса йӧз нинӧм оз тӧдны, мый кутас вӧчсьыны налӧн туйяс кузя таво да матысса воясӧ туйяс бӧрся пыр видзӧдӧм да водзӧ стрӧитӧм кузя. И тайӧ сы дырйи, мый туй стрӧитан уджтасыс вынсьӧдсьӧ куим во вылӧ», - висьталіс  Вячеслав Гайзер.

Сылӧн чайтӧм серти, туй вӧчӧм йылысь юӧрсӧ колӧ вӧчны быд олысьлы кыдз позьӧ гӧгӧрвоанаджыкӧн да тырвыйӧджыкӧн.

«Республиканскӧй тшупӧдын миян туй агентство йӧзӧдӧ тайӧ юӧрсӧ, но меным абу гӧгӧрвоана, мыйла местаяс вылын муниципалитетъяс оз вӧчны татшӧм уджсӧ. Мыйла ті он тӧдмӧдӧй  районын олысь гражданатӧ татшӧм юӧрнас – кӧні да кутшӧм туйяс вояс серти кутасны дзоньтавны, кӧні лоас капремонт, а кӧні нуӧдасны пырся уджъяс. Коді та вӧсна кывкутӧ, кутшӧм конкурсъяс да кор нуӧдсьӧны.  Мый ті дзебаныд йӧзысь?  – шыӧдчис районъясса юралысьяс дорӧ  Вячеслав Гайзер. - Вежон чӧжӧн быд районлы кора висьтавны, кутшӧм юӧр да кутшӧм ногӧн лоӧ сетӧма йӧзлы туйвыв уджъяс йылысь.  Тырвыйӧ тӧдмӧдны йӧзӧс, коді кутас уджавны, кутшӧмӧсь конкурс нуӧдан условиеяс, кутшӧм кадӧ да кутшӧм уджъяс лоӧ вӧчӧма.  И медшӧрыс, индыны, кӧні петкӧдлӧма тайӧ юӧрсӧ.  Медым ми асьным вермим видзӧдлыны, тырвыйӧ-ӧ тайӧ юӧрыс да судзсяна-ӧ сійӧ тіян районъясса  олысьяслы. Да йӧзӧдӧй тайӧ юӧрсӧ став олысьлы йӧзӧс юӧртан средствояс пыр, кытысь позьӧ аддзыны тайӧ юӧрсӧ».

Таысь ӧтдор, республикаса юрнуӧдысь тшӧктіс муниципалитетъяслы тӧдмӧдны олысьясӧс  «Пӧлезнӧй канму» балаӧн. «Балаас йӧзӧдсьӧны юӧръяс канмусянь сетан уна сикас отсӧг йылысь, официальнӧй тэчассянь сетан отсӧг йылысь. Туйяс йылысь – кутшӧмӧсь найӧ, кор кутасны дзоньтавны да стрӧитны – юӧръясыс колӧны быд олысьлы, та вӧсна тӧдчана, медым тайӧ юӧръясыс вӧліны и «Пӧлезнӧй канму» сайтын», - пасйис Вячеслав Гайзер.

***«Пӧлезнӧй канму» сайт - www.polza.komiinform.ru 

«Пӧлезнӧй канму» балалӧн могыс –сетны  гӧгӧрвоана да тыр юӧр сы йылысь, кутшӧм отсӧг сикас  сетсьӧ быд министерство да ведомство серти. 
